Հավելված N 9
 ՀՀ կառավարության 2014 թվականի
ապրիլի 23-ի N     454    - Ն  որոշման
ԱԿԱՆՆԵՐԻ ԵՎ ՉՊԱՅԹԱԾ ԶԻՆԱՄԹԵՐՔԻ ՆՇԱԳՐՄԱՆ ՉԱՓՈՐՈՇԻՉՆԵՐԸ
1. Այս չափորոշիչը սահմանում է ականների և չպայթած զինամթերքի (ՉԶ) վտանգների ու վտանգավոր տարածքների նշագրման նվազագույն պահանջները: 

1. Նշանները ԵՎ նշագրերԸ


2. Վտանգի նշանը ծանուցում է, որը գրավոր և (կամ) խորհրդանիշների միջոցով տեղեկացնում է ականների և չպայթած զինամթերքի առկայության մասին:

3. Վտանգի նշանների նմուշները հաստատում է ԱԳԱՄ-ը:

4. Բառերով ներկայացվում է հիմնական վտանգը (ական կամ ՉԶ), իսկ խորհրդանիշներով` վտանգ նշանակող ազգային կամ միջազգային մակարդակում ճանաչելի և հայտնի նշանը:

5. Վտանգի նշագիրը կարող է օգտագործվել ցույց տալու համար ականի կամ ՉԶ-ի վտանգը, եթե չկան նշաններ կամ եթե տեղական պայմանները թույլ չեն տալիս դրանք արդյունավետ կերպով կիրառել (օրինակ երբ նշանները մշտապես հանվում են տեղական բնակչության կողմից): Վտանգի նշագրերի օգտագործման օրինակները սահմանում է ԱԳԱՄ-ը:

6. Վտանգի նշանները պետք է պարզ տեսանելի լինեն 30 մ-ից սովորական ցերեկային լուսով դիտելիս, ինչպես նաև հարակից նշաններից և նշագրերից դիտելիս: Եթե նշագրերը քողարկվում են բուսականության կամ լանդշաֆտի պատճառով, հարկավոր է դիտարկել ֆիզիկական խոչընդոտների օգտագործումը: 

7. Վտանգի նշանները և նշագրերը չպետք է պատրաստված լինեն զենքի պատյանից, նյութերից, որոնք կարող են պայթուցիկ բաղադրիչներ պարունակել կամ պարպված զինամթերքի համակարգերից:

8. Նշագրերը և նշանները պետք է պարզորոշ ցույց տան, թե նշագրված սահմանի որ կողմն է համարվում ականների և ՉԶ վտանգի տարածքի ներսը և որ կողմն է համարվում անվտանգ: Նախազգուշացնող նշանը պետք է հստակ կերպով տեղադրվի և երեսամասով պետք է նայի վտանգի կամ կասկածվող վտանգի տարածքից դուրս:

9. Ֆիզիկական խոչընդոտներից են պատերը, ցանկապատերը կամ այլ կառույցներ, որոնք թույլ չեն տալիս անզգուշաբար մուտք գործել ականների կամ ՉԶ վտանգի տարածք:

10. Ցանկապատները պետք է ունենան երկու միմյանց ամրացված ուղղահայաց ցանցաշերտ, հենարանից 0.25 - 0.5 մ բարձրության վրա և 1.0-1.25 մ գետնից բարձր:

11.  Ցանկապատի ցանցերը կարող են լինել ցանկացած ամուր նյութից, այդ թվում ՝լար, քուղ, սինթետիկ պարան կամ ժապավեն: Որպես հենարան կարող են օգտագործվել ծառերը, շենքերը կամ կառույցները և սյուները, որոնք կանգնեցվել են նախազգուշական համակարգի շրջանակներում և պետք է տեղադրված լինեն միմյանցից ոչ ավելի, քան 
15 մ հեռավորության վրա: Վտանգի նշանները պետք է ամրացվեն ցանկապատի վերին մասում ոչ ավելի, քան 30 մ միմյանցից հեռու և յուրաքանչյուր շրջադարձից 5 մ հեռավորության վրա: Անհրաժեշտության դեպքում, դրանք կարող են ամրացվել հենարաններին:

2. Նշագրման համակարգերԸ


12. Ականների և ՉԶ նշագրումը կատարվում է վտանգի մասին տեղի ազգաբնակչությանը պարզ և հստակ ձևով զգուշացնելու, իսկ հնարավորության դեպքում` ֆիզիկական խոչընդոտներ տեղադրելու միջոցով` վտանգավոր տարածք անզգուշաբար մուտք գործելու հնարավորությունը բացառելու համար: 

13. Գոյություն ունեն նշագրման երեք հիմնական համակարգեր`

1) մշտական նշագրման համակարգեր, որոնք օգտագործվում են նշագրելու այն ականների և ՉԶ վտանգի տարածքի շրջագիծը, որոնց ականազերծումը հրատապ չէ: Մշտական նշագրման համակարգերի կառուցվածքը ներառում է նշագրերի, նշանների և ֆիզիկական խոչընդոտների համադրում, որոնք հստակ ցույց են տալիս ականների և ՉԶ վտանգի տարածքի սահմանները.
2) ժամանակավոր նշագրման համակարգեր, որոնք օգտագործվում են նշագրելու այն ականների և ՉԶ վտանգի տարածքի շրջագիծը, որոնց ականազերծումը հրատապ է: Այս համակարգում պետք է կիրառվեն ֆիզիկական խոչընդոտները.
3) հանպատրաստից նշագրման համակարգեր, որոնք սովորաբար տեղադրվում կամ կառուցվում են տեղական բնակչության կողմից: Դրանք կարող են օգտագործվել նաև ականազերծող կազմակերպությունների կողմից, եթե չկան նյութեր մշտական կամ ժամանակավոր նշագրման համակարգեր տեղադրելու համար:

3. Հետազոտական նշագրումԸ


14. Տեխնիկական հետազոտությունը նախատեսում է ֆիզիկական հետազոտության նշագրերի և ցուցիչների օգտագործում և արձանագրում` օժանդակելու համար հետագա ականազերծման գործողություններին:

15. Լրացուցիչ ֆիզիկական նշագրերը և ցուցիչներն օգտագործվում են ականազերծման ժամանակ, ինչպես օրինակ կոորդինատի սկիզբը, բազային գիծը, մեկնարկային գծերը և ականազերծման գծերը: Հետազոտական նշագրում անցկացնելու կարգը սահմանում է ԱԳԱՄ-ը:

4. Կողմնորոշիչ ուղենիշՆերԸ


16. Կողմնորոշիչ ուղենիշն ամրակցված նշաձող է, որը տեղադրվում է վտանգավոր տարածքից դուրս որոշ հեռավորության վրա: Դրանք պետք է լինեն հեշտությամբ ճանաչվող և մշտական օգտագործման նշաններ (ինչպես օրինակ խաչմերուկներ, կամրջի կամարակալ), որոնք կարող են օգտագործվել մեկ կամ ավելի մեկնարկային կետեր տեղափոխվելու համար: Կողմնորոշիչ ուղենիշի կորդինատները հետազոտվում են GPS (տեղորոշման միջազգային համակարգի) կամ հետադարձ հատման միջոցով: 

5. Նիվելիրային նշագիրԸ


17. Նիվելիրային նշագիրն ամրակցված տեղեկատու նշան է, որն օգտագործվում է նշագրված վտանգի կամ վտանգավոր տարածքի տեղը գտնելու համար: Նիվելիրային նշագիրը սովորաբար տեղադրվում է վտանգավոր տարածքից դուրս կարճ հեռավորության վրա: 

18. Նիվելիրային նշագրի անհրաժեշտությունը չկա, եթե կողմնորոշիչ ուղենիշը բավակա​նաչափ մոտ է վտանգավոր տարածքի շրջագծին: Կողմնորոշիչ ուղենիշը պետք է հետազոտվի GPS կամ հետադարձ հատման միջոցով:

6. ՇրջադարձԸ


19. Շրջադարձը գետնի վրա ամրակցված կետ է և ցույց է տալիս վտանգավոր տարածքի շրջագծի ուղղության փոփոխությունը: Այն պետք է հստակորեն նշագրվի և գրանցվի: Շրջադարձի հետազոտության նշագրերը պատրաստվում են կայուն կամ կիսակայուն նյութից և տեղադրվում կամ խրվում են հողի մեջ: Հողում թաղված մետաղական առարկաները կարող են օգտագործվել ուժեղացնելու համար բոլոր շրջադարձերի նշագրումը` հետագայում մշտապես դրանցից տեղեկանալու նպատակով: Շրջադարձերի նկարագիրը հաստատում է ԱԳԱՄ-ը:

7. Միջանկյալ կետԸ


20. Վտանգավոր տարածքի շրջագծում հետազոտության նշագրերի միջև հեռավորությունը չպետք է գերազանցի 50 մետրը: Միջանկյալ կետի հետազոտության նշագրերը պետք է օգտագործվեն միմյանցից 50 մ հեռավորությունը գերազանցող շրջադարձերի միջև: Դրանք պատրաստվում են կայուն կամ կիսակայուն նյութից և տեղադրվում են հողի մեջ:

21. Հողում տեղադրված մետաղական առարկաները կարող են օգտագործվել ուժեղացնելու համար բոլոր միջանկյալ կետերի նշագրումը` հետագայում մշտական դրանցից տեղեկանալու նպատակով: Միջանկյալ կետերի նկարագիրը հաստատում է ԱԳԱՄ-ը:

ՀԱՅԱՍՏԱՆԻ   ՀԱՆՐԱՊԵՏՈՒԹՅԱՆ
  ԿԱՌԱՎԱՐՈՒԹՅԱՆ  ԱՇԽԱՏԱԿԱԶՄԻ 
     ՂԵԿԱՎԱՐ-ՆԱԽԱՐԱՐ


 
                       Դ. ՀԱՐՈՒԹՅՈՒՆՅԱՆ
